
Annotatsiya. Ushbu maqolada to‘qimachilik mahsulotlari eksportini oshirish jarayonida yashil marketing strategiyalaridan 
foydalanishning ahamiyati ochib berilgan. Jahon bozorida ekologik toza mahsulotlarga bo‘lgan talabning ortib borishi 
O‘zbekiston to‘qimachilik sanoatida ishlab chiqarish jarayonlarini modernizatsiya qilish, ekologik sertifikatlash tizimlarini 
joriy etish hamda barqaror yetkazib berish zanjirlarini shakllantirish zarurligini ko‘rsatadi. Tadqiqotda yashil marketingning 
asosiy elementlari — ekologik mahsulot dizayni, ekologik reklama, chiqindisiz texnologiyalar va resurslardan samarali 
foydalanish — eksport salohiyatiga ko‘rsatadigan ta’siri bilan yoritilgan. O‘zbekiston to‘qimachilik korxonalarining 
xalqaro standartlarga moslashish jarayoni tahlil qilinib, ekologik innovatsiyalarni joriy etish orqali xorijiy bozorlarda 
raqobatbardoshlikni oshirish bo‘yicha amaliy tavsiyalar ishlab chiqilgan. Tadqiqot natijalariga ko‘ra, yashil marketing 
strategiyalari to‘qimachilik mahsulotlarining qo‘shimcha qiymatini oshirishi, brend ishonchliligini kuchaytirishi va eksport 
hajmining barqaror o‘sishiga xizmat qilishi aniqlangan.

Kalit soʻzlar: yashil marketing, to‘qimachilik mahsulotlari, eksport, ekologik sertifikatlash, barqaror ishlab chiqarish, 
energiya tejamkor texnologiyalar, ekologik innovatsiyalar.
Abstract. This article analyzes the importance, opportunities and mechanisms of using green marketing strategies 
in the process of increasing textile exports. The growing demand for environmentally friendly products in the world 
market indicates the need to modernize production processes in the Uzbek textile industry, introduce environmental 
certification systems and form sustainable supply chains. The study highlights the impact of the main elements of green 
marketing - ecological product design, ecological advertising, waste-free technologies and efficient use of resources - on 
export potential. The process of adapting Uzbek textile enterprises to international standards is analyzed, and practical 
recommendations are developed to increase competitiveness in foreign markets through the introduction of ecological 
innovations. According to the results of the study, green marketing strategies increase the added value of textile products, 
strengthen brand credibility and contribute to sustainable growth in export volumes.

Key words: green marketing, textile products, export, environmental certification, sustainable production, energy-efficient 
technologies, ecological innovations.
Аннотация. В данной статье анализируются значение, возможности и механизмы использования стратегий 
зеленого маркетинга в процессе увеличения экспорта текстильной продукции. Растущий спрос на экологически 
чистую продукцию на мировом рынке свидетельствует о необходимости модернизации производственных 
процессов в узбекской текстильной промышленности, внедрения систем экологической сертификации и 
формирования устойчивых цепочек поставок. В исследовании освещается влияние основных элементов 
зеленого маркетинга - экологического дизайна продукции, экологической рекламы, безотходных технологий 
и эффективного использования ресурсов - на экспортный потенциал. Проанализирован процесс адаптации 
узбекских текстильных предприятий к международным стандартам и разработаны практические рекомендации 
по повышению конкурентоспособности на внешних рынках за счет внедрения экологических инноваций. По 
результатам исследования, стратегии зеленого маркетинга увеличивают добавленную стоимость текстильной 
продукции, укрепляют авторитет бренда и способствуют устойчивому росту объемов экспорта.

Ключевые слова: зеленый маркетинг, текстильная продукция, экспорт, экологическая сертификация, устойчивое 
производство, энергосберегающие технологии, экологические инновации.

K I R I S H
Global iqtisodiyotda ekologik barqarorlik tamoyillarining kuchayishi korxonalar faoliyatida yangi strategik 

yondashuvlarni joriy etishni talab qilmoqda. Xususan, ishlab chiqarish jarayonlarining ekologik talablarga 
mosligi, resurslardan samarali foydalanish, chiqindilarni kamaytirish va ekologik xavfsiz mahsulotlar ishlab 
chiqarish bugungi kunda xalqaro bozorlarga chiqishning muhim omillaridan biriga aylangan. Shu nuqtayi 
nazardan, yashil marketing strategiyalari korxonalarning nafaqat ichki bozorda, balki tashqi bozorda ham 
raqobatbardoshligini oshirishga xizmat qiluvchi zamonaviy boshqaruv vositasiga aylanmoqda.

O‘zbekiston iqtisodiyotida to‘qimachilik sanoati yetakchi tarmoqlardan biri bo‘lib, mamlakat eksport tarkibida 
salmoqli o‘ringa ega. Jahon bozorida “eco-friendly”, “sustainable textile”, “green production” kabi talablarning 
kuchayishi mahalliy korxonalar oldiga xalqaro standartlarga moslashish, ekologik sertifikatsiya tizimlarini joriy 
etish va mahsulot brendingida ekologik ustunliklarni namoyish qilish kabi vazifalarni qo‘ymoqda. Shunday 
sharoitda yashil marketing konsepsiyasidan foydalanish to‘qimachilik mahsulotlarining qo‘shimcha qiymatini 
oshirish, ekologik jihatdan jozibador imidj yaratish va eksport geografiyasini kengaytirishda muhim ahamiyat 
kasb etadi.

So‘nggi yillarda O‘zbekistonda sanoatni modernizatsiya qilish, qayta tiklanadigan energiya manbalaridan 
foydalanishni kengaytirish, atrof-muhitga salbiy ta’sirni kamaytirish va xalqaro ekologik standartlarga mos ishlab 
chiqarishni yo‘lga qo‘yish bo‘yicha qator islohotlar amalga oshirilmoqda. Bu jarayon to‘qimachilik sanoatida 
barqaror rivojlanish tamoyillarini integratsiya qilish hamda ilg‘or marketing yondashuvlarini tatbiq etish uchun 
yangi imkoniyatlar yaratmoqda.

Shu bois ushbu tadqiqotda yashil marketing strategiyalarining mazmuni, ularning to‘qimachilik sanoati 
eksport salohiyatiga ta’siri, jahon tajribasi hamda O‘zbekiston sharoitida qo‘llash mexanizmlari tahlil qilinadi. 
Tadqiqot natijalari korxonalar uchun amaliy tavsiyalar ishlab chiqishga, eksport hajmini oshirishga va xalqaro 
bozordagi raqobatbardoshlikni kuchaytirishga xizmat qiladi.

M A V Z U G A  O I D  A D A B I Y O T L A R  S H A R H I
Yashil marketing strategiyalarining to‘qimachilik sanoati eksportiga ta’sirini o‘rganishda, birinchi navbatda 

B. Harsanto va hammualliflarining to‘qimachilik sanoatidagi barqarorlik innovatsiyalari bo‘yicha tizimli sharhi 
muhim o‘rin tutadi. Ular o‘z tadqiqotida ekologik sertifikatlash, chiqindisiz ishlab chiqarish va energiya tejamkor 
texnologiyalarni sanoatning raqobatbardoshligini oshiruvchi asosiy omillar sifatida ko‘rsatadi [1]. Mualliflarning 
ta’kidlashicha, “sustainability-driven marketing” eksportga yo‘naltirilgan korxonalarda mahsulot qiymatini 
oshirishning strategik vositasidir. Ushbu xulosalar O‘zbekiston korxonalarida ekologik sertifikatlar sonining 
ko‘payishi bilan eksportning barqaror o‘sib borishi bilan uyg‘unlik kasb etadi.

A. Vassalo va hammualliflar raqamli transformatsiya sharoitida barqaror moda sanoatining marketing 
xatti-harakatlarini o‘rgangan va zamonaviy iste’molchilarning ekologik qadriyatlarga mos mahsulotlarni afzal 
ko‘rishini ta’kidlagan [2]. Ularning fikricha, “digital green branding” eksport uchun yangi imkoniyatlar yaratadi, 
chunki rivojlangan davlatlar bozorlarida ekologik imidj xarid qarorining asosiy omiliga aylanmoqda. Bu qarashlar 
O‘zbekistonning Yevropa va Osiyo bozorlariga chiqishida ekologik brendingni kuchaytirish zarurligini ko‘rsatadi.

N. Heidenstrom o‘z tadqiqotida yashil marketingda qo‘llaniladigan “sustainability narratives”ni tanqidiy 
tahlil qilib, iste’molchilar ekologik iddaolarning shaffofligiga katta ahamiyat berishini ta’kidlaydi [3]. U ekologik 
brending faqat reklama emas, balki ishlab chiqarish jarayonining real ekologik ko‘rsatkichlari bilan tasdiqlanishi 
lozimligini urg‘ulaydi. Bu fikr O‘zbekiston korxonalarida ekologik sertifikatlashning eksport uchun nechog‘lik 
muhim ekanini yana bir bor tasdiqlaydi.

I. Ricciardi barqaror mahsulot innovatsiyasining moda sanoatiga ta’sirini o‘rganib, ekologik xususiyatga 
ega mahsulot dizayni bozor ulushini oshirishini aniqlaydi [4]. U mahsulotning ekologik qiymati uni xalqaro 
bozorda yuqori narx segmentiga olib chiqishini isbotlaydi. Ushbu natijalar O‘zbekistonda ekologik mahsulot 
dizaynini joriy etish zarurligini ko‘rsatadi.

Association for Computing Machinery (ACM) tomonidan chop etilgan ilmiy ishlarda barqaror to‘qimachilik 
eksportida real vaqtli tahlil va raqamli boshqaruv vositalarining ahamiyati ko‘rsatib berilgan. Mualliflar eksport 
qarorlarini qo‘llab-quvvatlashda ekologik indikatorlar bilan ishlovchi elektron tizimlar samarali ekanini ta’kidlaydi 
[5]. Bu xulosa O‘zbekiston korxonalari uchun eksport strategiyasini raqamlashtirish zarurligini anglatadi.

P. Kumar va R. Singhlar to‘qimachilik sanoatida Industry 4.0 texnologiyalari orqali ekologik barqarorlikni 
oshirish yo‘llarini tahlil qilgan [6]. Ular avtomatlashtirilgan energiya tejamkor qurilmalar, chiqindi monitoringi 
va resurslarni optimallashtirish kabi yo‘nalishlarning ekologik marketing strategiyalarini qo‘llab-quvvatlashini 
ta’kidlaydi. O‘zbekistonda davom etayotgan modernizatsiya jarayonlarida bu yondashuvlar amaliy jihatdan 
dolzarb sanaladi.

O‘zbek olimlari orasida D. Raximova va A. Abdikahorov mamlakatning brendli to‘qimachilik korxonalarining 
eksport salohiyatini o‘rganib, ekologik sertifikatlashning global bozorlarga chiqishdagi rolini bevosita tasdiqlaydi 
[7]. Ularning fikricha, brendning ekologik imiji korxonaning eksport narxini oshiruvchi omil sifatida xizmat qiladi.

M. Eshboyeva va A. To‘rayev to‘qimachilik eksportining rivojlanish omillarini tahlil qilib, energiya tejamkor 
texnologiyalar va resurslardan oqilona foydalanish eksport tannarxini pasaytirib, raqobatbardoshlikni oshirishini 
ta’kidlaydi [8]. Bu xulosalar xorijiy manbalardagi ilmiy natijalar bilan to‘liq mos keladi.

A. Olimov va U. Hamzayeva O‘zbekiston to‘qimachilik sanoatining rivojlanish istiqbollarini o‘rganib, xalqaro 
standartlarga mos ekologik transformatsiya eksportning barqaror o‘sishi uchun zarur shart ekanini ko‘rsatadi 
[9]. Ular global bozor talablarining tobora ekologik xarakterga ega bo‘layotganini alohida qayd etadi.

G. Umarova to‘qimachilik sohasida investitsion siyosat va barqaror texnologiyalar joriy etilishining 
eksport salohiyatiga ta’sirini o‘rgangan [10]. Uning fikriga ko‘ra, yashil texnologiyalarga qaratilgan sarmoyalar 
korxonalarni global bozorga integratsiya jarayonini tezlashtiradi.

N. Sharopova esa bozordagi raqobat kuchayib borar ekan, biznes jarayonlariga sun’iy intellekt va raqamli 
texnologiyalarni integratsiya qilish ma’lumotlarni yig‘ish, qayta ishlash va strategik qarorlar qabul qilishda jahon 
marketingining tez rivojlanishiga hissa qo‘shayotganini ta’kidlaydi [11]. Bu fikr global bozorlarda innovatsion 
yondashuvlarning zarurligini ko‘rsatadi va to‘qimachilik eksportida yashil marketing strategiyalarining 
ahamiyatini yanada kuchaytiradi.

T A D Q I Q O T  M E T O D O L O G I YA S I
Ushbu tadqiqotda to‘qimachilik mahsulotlari eksportini oshirishda yashil marketing strategiyalarining ta’sirini 

aniqlash maqsadida kompleks metodologik yondashuv qo‘llanildi. Avvalo, mavzuga oid 2020–2025-yillarda 
chop etilgan xorijiy va mahalliy ilmiy manbalar tizimli tarzda tahlil qilindi. “Sustainability”, “green marketing”, 
“eco-textiles”, “sustainable supply chain” kabi yo‘nalishlardagi maqolalar bibliometrik saralanib, nazariy asoslar, 
ilmiy qarashlar va mavjud konsepsiyalar aniqlab olindi. Ushbu bosqichda ilmiy adabiyotlarni kontent-tahlil qilish 
usuli orqali to‘qimachilik sanoatida ekologik yondashuvlarni joriy etishning nazariy modeli shakllantirildi.

Ikkinchi bosqichda O‘zbekiston to‘qimachilik sanoati bo‘yicha ochiq statistika, O‘zbekiston Respublikasi 
Davlat statistika agentligi, International Trade Centre (ITC) – Trade Map Database, United Nations Commodity 
Trade Statistics Database hamda tegishli xalqaro tashkilotlar bazalari asosida eksport ko‘rsatkichlari o‘rganildi. 
Yashil marketingga oid o‘zgaruvchilar — ekologik sertifikatlash (GOTS, OEKO-TEX), energiya tejamkor 
texnologiyalar, chiqindisiz ishlab chiqarish, ekologik brending amaliyoti kabi indikatorlar asosida tahliliy 
yondashuv qo‘llandi. Mazkur indikatorlarning eksport hajmi va raqobatbardoshlik bilan o‘zaro bog‘liqligi 
korrelyatsion kuzatuvlar orqali baholandi.

Uchinchi bosqichda sifat tahlili elementlari qo‘llanib, mahalliy to‘qimachilik korxonalarining amaliy tajribasi 
o‘rganildi. Buning uchun ochiq manbalardagi korxonalar faoliyati haqidagi ma’lumotlar, rasmiy intervyular, 
xalqaro ko‘rgazmalardagi taqdimotlar va marketing strategiyalari tahlil qilindi. Olingan natijalar asosida eksport 
salohiyatini oshirishga xizmat qiluvchi yashil marketing strategiyalarining konseptual modeli ishlab chiqildi 
hamda korxonalar uchun amaliy tavsiyalar shakllantirildi.

T A H L I L  V A  N A T I J A L A R
Tadqiqot natijalari yashil marketing strategiyalarining to‘qimachilik mahsulotlari eksport hajmiga sezilarli 

ta’sir ko‘rsatishini tasdiqladi. Avvalo, xalqaro va mahalliy statistik ma’lumotlar asosida aniqlanishicha, ekologik 
sertifikatga ega korxonalar eksporti sertifikatsiz korxonalarga nisbatan barqarorroq o‘sishga ega. 2020–2024-
yillar davomida O‘zbekistonda ekologik sertifikatlash jarayonini joriy etgan korxonalarda o‘rtacha yillik eksport 
o‘sishi 12–18% ni tashkil etdi, bu esa umumiy sanoat o‘sish ko‘rsatkichlaridan yuqoridir (1-jadval).

1-jadval. O‘zbekistonda to‘qimachilik korxonalarining ekologik sertifikatlashning eksportga ta’siri tahlili1 [12]

Yillar Sertifikatli korxonalar soni Eksport hajmi (mln AQSH 
dollar) O‘sish darajasi (foizda)

2020 48 312 9.5
2021 63 365 11.7
2022 84 431 15.3
2023 112 506 17.4
2024 137 598 18.2

1	  Statistik ma’lumotlarga asoslangan muallif ishlanmasi

1-jadval ma’lumotlariga ko‘ra, O‘zbekistonda to‘qimachilik sanoatida 2020–2024-yillar davomida ekologik 
sertifikatga ega to‘qimachilik korxonalari soni izchil oshib borgan. 2020-yilda 48 ta bo‘lgan korxonalar soni 
2024-yilga kelib 137 taga yetgan. Bu holat sohada ekologik standartlarga mos ishlab chiqarish tizimlarini joriy 
etishga bo‘lgan qiziqish va talabning ortib borayotganini ko‘rsatadi. Mazkur davrda eksport hajmi ham barqaror 
o‘sish tendensiyasiga ega bo‘lib, 2020-yildagi 312 mln AQSH dollaridan 2024-yilda 598 mln AQSH dollarigacha 
yetgan. Ayniqsa, 2024-yilda eksport o‘sish sur’atlarining tezlashib 18,2 foizga yetgani ekologik sertifikatlashning 
xalqaro bozorlarda raqobatbardoshlikka bevosita ta’sir qilayotganini tasdiqlaydi.

Ekologik sertifikatlar Yevropa Ittifoqi va boshqa rivojlangan bozorlar talablariga mos kelishi tufayli 
mahsulotlarning eksport geografiyasi kengaygan. Shunday qilib, jadval ma’lumotlari ekologik sertifikatlash 
to‘qimachilik mahsulotlari eksporti o‘sishining muhim omillaridan biri ekanini ko‘rsatadi. U nafaqat eksport 
hajmini oshirishga, balki mahsulotlarning qo‘shimcha qiymatini ko‘paytirishga va korxonalarning xalqaro 
bozordagi ishonchliligini mustahkamlashga xizmat qiladi. Bu esa yashil marketing strategiyalarining eksportga 
yo‘naltirilgan to‘qimachilik korxonalari uchun dolzarbligini yana bir bor tasdiqlaydi (2-jadval).

2-jadval. Yashil marketing indikatorlari va eksport hajmi o‘rtasidagi bog‘liqlik2 [12]
Ko‘rsatkichlar Bog‘lanish (r) Ta’sir darajasi

Ekologik sertifikatlar 0.81 Kuchli
Energiya tejamkor texnologiyalar 0.74 O‘rtacha-kuchli
Chiqindisiz ishlab chiqarish 0.69 O‘rtacha
Ekologik brending 0.63 O‘rtacha
Ekologik qadoqlash 0.58 O‘rtacha

2-jadvalda to‘qimachilik sanoatida qo‘llanilayotgan yashil marketing ko‘rsatkichlari bilan eksport hajmi 
o‘rtasidagi o‘zaro bog‘liqlik darajasi korrelyatsion tahlil asosida aks ettirilgan. Jadval natijalariga ko‘ra, ekologik 
sertifikatlar (GOTS, OEKO-TEX va shunga o‘xshash) eksport hajmi bilan eng kuchli bog‘liqlikka ega bo‘lib, 
korrelyatsiya koeffitsienti r = 0,81 ni tashkil etadi. Bu ko‘rsatkich ekologik standartlarga mos ishlab chiqarish 
xalqaro bozorlarda xaridorlar ishonchini oshirishi va eksport imkoniyatlarini kengaytirishini tasdiqlaydi. Energiya 
tejamkor texnologiyalar eksport hajmi bilan o‘rtacha-kuchli bog‘liqlikka ega (r = 0,74). Ushbu ko‘rsatkich bevosita 
eksportni oshirishdan ko‘ra, mahsulot tannarxining pasayishi, resurslardan samarali foydalanish va ishlab 
chiqarish barqarorligini ta’minlash orqali bilvosita ta’sir ko‘rsatadi. Chiqindisiz ishlab chiqarish texnologiyalari 
(r = 0,69) ham eksport samaradorligiga ijobiy ta’sir etuvchi omil bo‘lib, ayniqsa ekologik talablar yuqori bo‘lgan 
bozorlarda muhim ahamiyat kasb etadi.

Shuningdek, ekologik brending (r = 0,63) va ekologik qadoqlash (r = 0,58) indikatorlari eksport bilan o‘rtacha 
darajada bog‘liqlikka ega bo‘lsa-da, ularning ahamiyati kam emas. Korrelyatsion natijalarga ko‘ra, ekologik 
sertifikatlash eksportning eng kuchli drayveri ekanligi isbotlandi (r = 0,81). Eng past ta’sir ko‘rsatkichi ekologik 
qadoqlashga to‘g‘ri kelgan, biroq u ham o‘rtacha darajada ijobiy ta’sir ko‘rsatishi qayd etilgan (3-jadval).

3-jadval. O‘zbekiston to‘qimachilik korxonalarida yashil marketing strategiyalarini joriy etish natijalari3 [13]
Strategiya turi Joriy etilgan (foizda) Samaradorlik (5 ballik)

Ekologik mahsulot dizayni 54 4.1

Yashil brending 47 4.3

Energiya tejamkor texnologiyalar 62 4.5

Ekologik reklama 39 3.8
 
3-jadval ma’lumotlariga ko‘ra, so‘rov natijalari korxonalar orasida eng ko‘p joriy etilgan strategiya — energiya 

tejamkor texnologiyalar ekanini, eng samarador strategiya esa “yashil brending” va ekologik texnologiyalar 
ekanini ko‘rsatdi. Xulosa sifatida aytish mumkinki, yashil marketing strategiyalarining eksportga ta’siri aniq 
ijobiy ekanligi statistik jihatdan tasdiqlandi: ekologik sertifikatlash eksport hajmi o‘sishining asosiy omili bo‘lib 
chiqqan, yashil texnologiyalarni qo‘llayotgan korxonalarda raqobatbardoshlik va narx premiumi oshgan, 
ekologik brending esa korxonalarning xalqaro bozorda tanilish darajasini sezilarli darajada kuchaytirgan.

Tadqiqot natijalari shuni ko‘rsatdiki, O‘zbekiston to‘qimachilik korxonalarida yashil marketing strategiyalarini 
joriy etish eksport samaradorligini sezilarli darajada oshiradi. Ekologik sertifikatlashning eksport bilan yuqori 

2	  Statistik ma’lumotlarga asoslangan muallif ishlanmasi
3	  Statistik ma’lumotlarga asoslangan muallif ishlanmasi

korrelyatsiyaga ega bo‘lishi (r = 0,81) jahondagi umumiy tendensiya — ekologik toza mahsulotlarga bo‘lgan 
talabning ortib borayotganini tasdiqlaydi. Shu bilan birga, eksport bozorlarining geografik tarkibida ham sifatli 
o‘zgarish kuzatildi: GOTS yoki OEKO-TEX sertifikatiga ega korxonalar ko‘proq Yevropa, Koreya va AQSH 
bozorlariga chiqishga muvaffaq bo‘lgan. Bu holat yashil marketingning asosiy elementlari nafaqat imidjni 
yaxshilashi, balki yuqori narx segmentiga kirish imkoniyatini ham kengaytirishini ko‘rsatadi.

Energiya tejamkor texnologiyalar va chiqindisiz ishlab chiqarish jarayonlarining eksportga ta’siri ham 
ijobiy ekanligi aniqlangan bo‘lsa-da, ushbu strategiyalar ko‘proq ishlab chiqarish xarajatlarini kamaytirish va 
operatsion samaradorlikni oshirish orqali bilvosita ta’sir ko‘rsatadigan omillar sifatida namoyon bo‘ldi. Ya’ni, 
bu texnologiyalar eksport ko‘rsatkichlarini bevosita oshirmasada, mahsulot tannarxini pasaytirish, sifatni 
yaxshilash va yetkazib berish barqarorligini oshirish orqali korxonalarni raqobatbardosh qilmoqda. Shu sababli, 
yashil texnologiyalar korxonalar uchun uzoq muddatli strategik investitsiya sifatida ko‘rilishi lozim.

So‘rovnomalar natijalariga ko‘ra, korxonalar orasida eng samarali strategiya sifatida “yashil brending” va 
ekologik mahsulot dizayni e’tirof etilgan bo‘lsa-da, ushbu yo‘nalishlar hali to‘liq shakllanmagan. Ularning joriy 
etilish darajasi (39–54%) ekologik marketing kommunikatsiyalarida bozor imkoniyatlari hali to‘liq ochilmaganini 
bildiradi. Bu esa korxonalar uchun hali foydalanilmagan katta potensial borligini anglatadi. Xalqaro tajriba bilan 
solishtirilganda, O‘zbekistonda ekologik reklama va ekologik qadoqlash marketingi hali boshlang‘ich bosqichda 
bo‘lib, kelgusida bu sohalarda katta o‘sish kutilmoqda. Ushbu yo‘nalishlarni kuchaytirish korxonalar imidjini 
mustahkamlab, yuqori qo‘shimcha qiymatli mahsulot segmentiga kirish imkoniyatlarini yanada kengaytiradi.

X U L O S A  V A  T A K L I F L A R
Tadqiqot natijalari shuni ko‘rsatdiki, O‘zbekiston to‘qimachilik sanoatida yashil marketing strategiyalarini 

joriy etish eksport salohiyatini oshirishning eng samarali yo‘nalishlaridan biridir. Ekologik sertifikatlar (GOTS, 
OEKO-TEX) mavjud bo‘lgan korxonalarda eksport hajmining o‘rtacha yillik 12–18% ga oshishi ekologik 
standartlarga mos ishlab chiqarishning xalqaro bozorlarga kirishdagi hal qiluvchi omil ekanini tasdiqladi. 
Xalqaro statistika va korrelyatsion tahlil eksportning ekologik amaliyotlar bilan kuchli bog‘liqligini ko‘rsatib, yashil 
marketingning ayniqsa eksportga yo‘naltirilgan korxonalar uchun strategik ahamiyatga ega ekanini namoyon 
qildi.

Yashil texnologiyalar — energiya tejamkor qurilmalar, chiqindisiz ishlab chiqarish, ekologik mahsulot 
dizayni — korxonalarda tannarxning kamayishi va mahsulot sifatining oshishi orqali raqobatbardoshlikni 
kuchaytirayotgani aniqlangan. Bu omillar eksport ko‘rsatkichlarini bilvosita qo‘llab-quvvatlab, korxonalarning 
barqaror rivojlanishiga asos yaratadi. Shuningdek, “yashil brending” va ekologik reklama iste’molchilar ishonchini 
oshirib, xorijiy xaridorlar uchun mahsulotning jozibadorligini kuchaytirishi qayd etildi. Biroq ushbu strategiyalarni 
to‘liq joriy etish darajasi hali yetarli emasligi, ularni rivojlantirish uchun katta imkoniyatlar mavjudligini ko‘rsatadi.

Umuman olganda, tadqiqot O‘zbekiston to‘qimachilik sanoatida yashil marketing strategiyalarini kompleks 
tarzda joriy etish ekologik barqarorlikni ta’minlash bilan birga eksport hajmini oshirish, yangi bozorlarni egallash 
va raqobatbardoshlikni mustahkamlashga xizmat qilishini tasdiqladi. Korxonalar uchun ekologik sertifikatlashni 
kengaytirish, energiya tejamkor texnologiyalarga investitsiya kiritish va ekologik brending siyosatini kuchaytirish 
eng muhim ustuvor yo‘nalish sifatida tavsiya etiladi.

